
Ахыры 2-чи бетдеди.

«Заман» газетге 2022 жылны биринчи 
жарымына жазылыу кампания барады. 
Миллет тилде чыкъгъан жангыз газетибиз 
сизни керти хапарчыгъыз, огъурлу сёз 
нёгеригиз болгъанлай къалырына ышана-
быз. Изданияны бетлеринде сиз, хар за-
мандача, халкъыбызны къууанчларыны, 
жарсыуларыны, аны озгъан жыллада эм 
бюгюннгю жашаууну юсюнден матери-
алла табаллыкъсыз. Ёсюп келген тёлюню 
миллет жорукълада юйретиуде ол ахшы 
болушлукъчугъуз боллугъу да ишексизди.

Сиз ёз халкъыгъызны адамы болгъаныгъ-
ызны сезгенлей турургъа излей эсегиз, 
малкъарлыланы тарыхларын, маданият-
ларын, адет-тёрелерин, саулайда жаша-
уларын билирге итине эсегиз, «ЗАМАН» 
ГАЗЕТГЕ ЖАЗЫЛЫГЪЫЗ.

Жазылыуну багъасы алты айгъа – 724 
сом 80 капекди.

Спорт

Сабий жюреклени 
кесине тартхан махкеме

Китапхана

3 бет

ПАРЛАМЕНТ

Башчы

Москвадан – 
сегиз майдал

Элбрус районда сабий китапха-
нагъа быйыл 65 жыл толгъанды. Ол 
Тырныауузда 1956 жылда ачыл-
гъанды эмда тюрлю-тюрлю жыл 
санлы сабийлени кесине тартхан 
махкемеге айланнганды.

Хант хазнабыз

3 бет

Ата-бабаларыбыз 
сютден, этден да къаллай 
тюрлю ашарыкъла 
хазырлагъандыла       

КОРОНАВИРУС
Жыйылыуну биринчи темасы 

коронавирус аурууну юсюнден 
болгъанды. Вакцинация къалай 
барады, бюгюнлюкге аны къал-
лай бир адам ётгенди, регионну 
саулукъ сакълау бёлюмю къа-
лай ишлейди эмда чеклениуле 
салгъан хатаны азайтыр амал 
бармыды – аланы эмда башха 
жумушланы юсюнден респу-
бликаны Башчысы жик-жиги 
бла айтханды. Кеси да кёп бол-
май вакцинацияны къайтарып 
ётгенин билдиргенди.

Алай бла бу кюнлеге саулай 
республикада вакцинациягъа 
250 минг адам къатышханды. 
Казбек Валерьевич айтханыча, 
ол энтта да халкъда асламлы 
иммунитет къурагъан чекден 
узакъды, алай дагъыда аны 
хайырындан болум аз-аздан 
игилене баргъаны уа кёрюне-
ди. «Вакцинация этгенлени 
саны ауруугъа жукъгъанланы 
арасында эки процентге окъу-
на жетмейди. Алай эсе уа, ол 
къыйматлы амалды дерчады. 
Мен аны дурус кёреме, хар ким-
ни да прививка этерге чакъыра-
ма. Болумну юсюнден айтханда 
уа, саулукъ сакълау система бу 
ауруугъа къажау ишге биринчи 
кюнден окъуна толусунлай 
къошулгъанды, бюгюн-бюгече 
да врачла госпитальлада кюч-

къарыуларын аямай къарма-
шадыла», - дегенди ол.

Казбек Коков аурууну терк 
жайылып башлагъанын тыяр 
хыйсап бла алгъаракълада би-
теу республикада солуу кюнле 
эмда талай излемле, ол санда 
qr-кодла кийирилгени иги хай-
ыр келтиргенин билдиргенди. 
«Тенглешдирип айтханда, ахыр 
эки ыйыкъны ичинде багъыу 
учреждениялада бош тургъан 
жерлени саны жарым мингнге 
кёбейгенди, ауушханланы ста-
тистикасында уа республика 
тизмени тюбюнде турады», 
дегенди. 

Казбек Валерьевич бу ауруу 
республиканы экономикасына 
да кёп чырмаула салгъанын 
чертгенди, алай миллет про-
ектлени тамамлау а тохтаусуз 
барады, дегенди. «Ал кезиуде 
аланы аз-маз тыяргъа да тюш-
ген эди. Кесигиз билгенигизча, 
адамланы ишге чыгъармай 
туруп, хар нени да жангы бо-
лумгъа кёре къураргъа керек 
эди. Алай артда уа белгиленн-
ген кёрюмдюлени кёпге да 
созмай болдургъанбыз», - деп 
къошханды.

КъМР-ни Башчысы сагъы-
нылгъан чеклениуле шёндю-
леде Минги тауну этеклеринде 
туризмге хазна тыйгъыч этме-
генлерин, саулай республи-
када болумну юсюнден а бу 

кюнледе Оператив штабны 
жыйылыуунда сёлешиниригин 
билдиргенди.

ЭКОНОМИКА
Экономиканы юсюнден айт-

ханда, мында да коронавирусну 
сагъынмай болмайды. Ахыр 
эки жылны ичинде кийирилген 
чеклениуле кёп бёлюмлени 
ишлерине чурум салгъандыла: 
асламысында жамауатха аш-
азыкъ хазырлауда, жумушла 
тамамлауда эмда туризмде.  

- Алада къармашхан пред-
приятияла бла компанияла 
гитчеледиле, аны себепли хар 
сомну да тергейдиле. Аланы 
онгдурургъа эмда коронави-
рус ауруугъа къажау битеу 
тюрлю ишлеге бла жумуш-
лагъа былтыр республиканы 
бюджетинден 1,5 миллиард 
сом жиберилгенди. Аны асла-
мысы госпитальлада уруннган 
врачлагъа тёлеулеге, кислород 
сатып алыргъа, аны ташыргъа 
къоратылгъанды. Гитче эмда 
орта бизнесге федерал ара не 
тюрлю онгла берген эсе да биз 
аланы барын да хайырланыр-
гъа кюрешгенбиз, - дегенди 
Коков.

Бюджетни юсюнден айт-
ханда, былтыр окъуна ол бу-
руннгу жылдан эсе онглуракъ 
эди. Быйыл а, ал тогъуз айны 
ичинде, республика кеси тю-
шюрген ахчаны ёлчеми бир 
миллиард сомгъа кёбейгенди. 
Бу кёрюмдю 2020 жылда 12 
миллиард болгъан эсе, быйыл 
онюч миллиардха жетерикди. 
«Ол а неди десегиз – иш хакъ-
ла, льготачылагъа дарманла 
эмда социал жаны бла магъ-
аналы башха жумушла. Аны 
къой, келир жыл республиканы 
бюджети бютюнда монглу бол-
лукъду. Шёндю Парламент аны 
проектин сюзюу бла кюреше 
турады, алай ийнаныгъыз да 
къалыгъыз, ол (бюджет) иги 
да къошарыкъды. Тенглеш-
дирип айтсам, 2018 жылны 
аллында 29 миллиард сом 
болгъан эсе, 2022 жылда бюд-
жетибиз 60 миллиард сомгъа 

жетерикди», деп белгилегенди 
республиканы Башчысы.

ТАПЛАНДЫРЫУ
Жашау журт-коммунал мюл-

кню юсюнден сагъыннганда, 
Казбек Валерьевич эм бирин-
чиден анда инфраструктура бек 
эски болгъанын белгилегенди: 
«Таза суу бла жалчытыуда 
чурумла да кёбюсюнде андан 
чыгъадыла. Къалай-алай болса 

да проблеманы тамамлар-
гъа керекди, ол умутда жангы 
сетьле ишлене барадыла, суу 
чыкъгъан жерле да жарашды-
рыладыла. Жууукъ кезиуледе 
андан къытлыкъ сынагъан 
Басхан районда аслам мадар 
этилликди, Зольск районда 
быргъыланы орнатып бошар-
гъа да алай кёп къалмагъанды. 
Дагъыда «Стимул» программа-
ны чеклеринде «Эркин ёзен», 
«Восточный» микрорайонлада 
да тийишли ишле этилликдиле. 
Саулай айтханда, ахча барды, 
проектле хазырдыла, жаланда 
ишин этерге керекди ансы. 
Аланы барын да бир-эки жыл-
ны ичинде эбине жетдирирге 
таукелбиз».

Суу бла жалчытхан организа-
цияланы ишлерине да къара-
май боллукъ тюйюлдю. Бегирек 
да Нальчикде «Водоканалгъа». 

Казбек Коков айтханыча, аны 
борчлары аслам болгъаныны 
сылтауу бла чачаргъа жарамай-
ды, аны себепли не да этип, тап 
ишлетирге керекди.

Башха жумушланы юсюнден 
айтханда уа, шахарны тийишли 
сетьлерин жангыртыргъа, сууну 
тазалагъан жангы амалла-
ны сингдирирге, жылыу бла 
жалчытхан инфраструктураны 
да къыйматлы этерге умутла 

бардыла. Дагъыда Хасанияда 
канализация коллекторну шён-
дюгю излемлеге келиширча 
этерикдиле келир жыл. Жол-
ланы жангыртханда да аланы 
тюплери бла баргъан комму-
нал сетьлени алышындырып 
тебирегендиле – ол да ахшы 
белгиди.

ОРАМЛА 
ЭМДА ТРАНСПОРТ

Арт жыллада жолла аслам 
халда жангыртылып башланн-
ганларын хар бирибиз да кёре-
биз. Башында айтханыбызча, 
бир-бир жерледе, сёз ючюн, 
Нальчикде ара орамлада жол-
ну тюбюнде эски быргъыланы 
да алышадыла. Артда жан-
гыдан къайтып айланмазча, 
асфальт жайыу бла чекленип 
къалмай жангы бордюрла, 
чыракъла эмда белгиле ор-

натадыла. Элледе да мадар 
этиледи. «Алгъаракъда Жем-
таланы бла Ташлы-Таланы 
арасында жол жарашдырыл-
гъанды. Ишчиле аны зыгъыр 
къуюп тюзетирге керек эдиле. 
Мен энтта да жерине барып 
къарамагъанма, алай ачыкъ 
айтханда уа анда этилгенни жа-
ратмайма. Артда анда асфальт 
салыуну сагъышын этерге ке-
рекди», - дегенди Башчы.

Чегем районда да кёп умут-
ла бардыла. Чучхурланы къа-
тында, Булунгугъа баргъан 
жоллагъа да къарамай бол-
лукъ тюйюлдю. Казбек Коков 
айтханнга кёре, экинчисин тех-
ника жиберип тюзетирикдиле, 
артда да оноуун этерикдиле.

Нальчикде «Кюн шахар» 
деген сабий арагъа жангы 
маршрутла къураргъа, Огъ-
ары Малкъаргъа бла Тёбен 
Чегемге энтта да автобус-
ла жиберирге кереклисини 
юсюнден да билдиргенди 
Коков. Бу кюнледе ара ша-
харда пассажирлени ташыу 
маршрутлагъа жыйырма жан-
гы автобус чыгъарыкъды, аны 
себепли сагъынылгъан чурум-
ла да кетерилликдиле. 

Баш борчла - жолланы, школланы, социал 
мекямланы жангыртыу, адамлагъа онгла къурау 

Республиканы Правительствосуну юйюнде бу кюн-
леде ётген пресс-конференцияда КъМР-ни Башчысы 
Казбек Коков кёп тюрлю бёлюмледе иш не халда 
болгъаныны, чурумланы, келир кезиулеге умутланы 
юслеринден хапарлагъанды. Инфраструктураны, со-
циал эмда саулукъ сакълау объектлени, сора дагъыда 
жолланы жангыртыу жаны бла келир жыл бютюнда 
кёп иш этиллигин да белгилегенди.

Геуюрге кюн КъМР-ни Пар-
ламентини кезиулю жыйы-
лыуу болгъанды. Аны спикер 
Татьяна Егорова ётдюргенди. 
Парламентарийле жети сору-
угъа къарагъандыла. Аладан 
бек магъаналысы Къабарты-
Малкъар Республиканы келир 
жылгъа бюджетиди.

Биринчи сёзню Татьяна Его-
рова Парламентни Законла 
чыгъарыу эм жер-жерли само-
управленияны вопрослары бла 
кюрешген комитетини тамата-
сы Борис Мальбаховха бер-
генди. Ол билдиргеннге кёре, 
КъМР-ни Айырыу комиссия-
сыны бир къауум келечисини 
къуллукъгъа бёлюннген кези-
улери бошалгъанды эм аланы 
орунларына жангы къауумну 
сайлар заман жетгенди. Борис 
Хамидбиевич, жангы кандидат-
ланы юслеринден къысха бил-
дириуле этип, аланы бу ишге 
къабыл кёрюрлерин тилегенди 
парламентарийледен.

Татьяна Борисовна, хар кан-
дидатха энчи къол кётюрюу 
боллугъун билдирип, депу-

татланы ыразылыкъларын 
сурагъанды. Алай бла, Борис 
Мальбахов кёргюзтген канди-
датланы барысын да Айырыу 
комиссияны къауумуна тийиш-
ли кёргендиле.

Андан сора депутатла КъМР-
ни 2022 жылгъа республикалы 
бюджетини юсюнден законну 

проектин сюзюуге кёчгендиле. 
Аны юсюнден  финансла ми-
нистр Елена Лисун билдириу 
этгенди. Ол айтханнга кёре, 
проект къырал программа-
ланы жашауда бардырыу ма-
дарлагъа кёре социал жанына 
тартып жарашдырылгъанды. 
Келир жылгъа республикагъа 

тюшерик ахчаны ёлчеми 46 
127,3 миллион сом болур деп 
белгиленнгенди. Къоранчла 
уа 47, 152,5 миллион сом бол-
лукъдула.

«Единая Россия» Битеуроссей политика 
партия бардырып, адамланы приёмгъа алыу 
бла байламлы декадада КъМР-ни Башчысы 
Казбек Коков жашауда къыйын болумлагъа 
тюшген республикада жашагъан инсанланы 
приёмгъа алгъанды. 

Себеплик табаргъа келгенле къолайсыз  кёп 
сабийли юйюрледендиле. Ала ары сабийлери-
ни саулукъларында чекленнген онглары бол-
гъанлары бла байламлы медицина болушлукъ 
излеп эм жашау болумларын игилендириу 
соруула бла келгендиле. 

Болушлукъ сурап келген  хар инсан бла 
байламлы республиканы оноучусу тийишли 
буюуруула бергенди. 

Депутатла келир жылгъа бюджетни тынгылы 
сюзгендиле эм  къабыл кёргендиле

Ахыры 2-чи бетдеди.

КъМР-ни Башчысы Казбек Коков Къа-
барты-Малкъарны жеринде коронавирус 
инфекцияны жайылыууна контроль этиу, 
андан сакъланыуну мадарларын толтуруу 
жаны бла оператив штабны жыйылыуун 
бардыргъанды.  Кенгеш видеоконференция 
халда ётгенди.

Аны кезиуюнде Роспотребнадзорну КъМР-
де Управлениясыны таматасы Жирослан 
Пагов  29 ноябрьде болгъан шартла бла 
шагъырей этгенди. Ковидден ауругъанланы 
саны битеу да  38819 болады. Хал къыйынлай 
къалады, алай ауругъанланы саны бир кесек 
азайгъанды, дегенди баш санитар врач.  

Ол билдиргенича, юйде турууну жорукъла-
рына бузукълукъ этгенлеге кёре 129 протокол 
жарашдырылгъанды эмда 967,5 минг сомгъа 
тазир салыннганды. 

КъМР-ни саулукъ сакълау министри Ру-
стам Калибатов а арт эки ыйыкъны ичинде 
стационар багъыу керек болгъан саусузланы 
саны азайгъанын айырып айтханды. Госпи-
тальлада  1493 ундурукъ барды, биринчи 
декабрьден а аланы санын азайтыргъа 
белгиленеди. Терк эм Чегем районланы ара 
больницаларында госпитальла жабылгъан-
дыла. Тынгылы  дезинфекция этилгенден 
сора, алада медицина болушлукъ алгъыннгы 
халда берилип башланырыкъды. 

Госпитальлада 1144 саусуз жатады, реани-
мациялада уа — 149-су. Амбулаториялада 
да 4083 адамгъа багъылады, ол санда 1286 
сабийге. Коронавирусдан ауругъанлагъа  
392 врач, 729 орта, 426 — гитче медицина 
ишчиле къарайдыла.

Министр билдиргенича, бюгюнлюкде вак-
цинацияны биринчи кезиуюнден 234 мингден 
аслам ётгенди, 164 минг адам а дарманны 
толусунлай салдыргъандыла. Вакцинацияны 
планы 44, 3 процентге толтурулгъанды.

Жангы жылны байрамларыны юсюнден 
да сёз баргъанды. Республиканы Башчысы 
санитар-эпидемиология хал битеу дунияда, 
бизни къыралда да артыкъ доюн болмагъа-
ны ючюн, быйыл жангы жылны къууанчла-
ры кенг халда белгиленирик тюйюлдюле, 
деп эсгертгенди.  Казбек Коков жер-жерли 
администрацияланы башчыларына орам-
ланы, майданланы, эллени, шахарланы 
байрамгъа жасаргъа буюргъанды. Сабий 
садлада бла школлада байрамла жабыкъ 
группалада бла класслада профилактика 
мадарланы къаты сакълау бла ётдюрюллюк-
дюле, деп белгиленнгенди Опертив штабны 
жыйылыуунда.

Оператив штаб

«Ауругъанланы саны бир 
кесек азайгъанды, алай хал
къыйынлай къалады»

КЪУРУЛУШ ЭМДА 
ОБЪЕКТЛЕНИ ЖАН-

ГЫРТЫУ
Алгъаракъда билдирге-

нибизча, Нальчикде жангы 
поликлиниканы къурулушу 
башланнганды. Тюзюрек 
айтханда уа, ол ишленирик 
жер эски мекямдан тазала-
на турады. Бу поликлиника 
биринчи номерли шахар кли-
ника больницаны къатында 
орналлыкъды. Кеси да респу-
бликада эм уллу боллукъду. 
Ол хазыр болгъаны бла ары 
биринчи номерли поликли-
ника кёчерикди.

«Кесигиз кёресиз, поликли-
никаны мекямы шёндюгю 
излемлеге чыртда келишме-
генин. Анда уруннган врачла, 
сау болсунла, къолларын-
дан келгенни аямайдыла, 
алай отоулары азлыкъ этгени 
ючюн бир кюннге жюз саусуз-
гъа окъуна къарар онглары 
жокъду. Жангы оборудова-
ние орнатыуну юсюнден а 
айтмай да къояйым: аны ау-
урлугъуна отоу тюпле чыдаял-
лыкъ тюйюлдюле», - дегенди 
Казбек Валерьевич.

Бу жарсыуун республика-
ны Башчысы РФ-ни Прави-
тельствосуну Председатели 
Михаил Мишустин бла тю-
бешгенинде туура этгенди. 
Ол а айтылгъаннга къулакъ 
салгъанды эмда бюджетден 
ахча бёлюрге оноу этгенди.

Келир жылда орта школ-
ланы жангыртыугъа да ас-
лам эс буруллукъду. Саулай 
айтханда, битеу районла-
да быллай 75 объектни тап 
халгъа келтирирге керекди. 
Бу кюнледе республиканы 
атындан берилген заявкада 
50 школ кёргюзтюлгенди, 
аладан экиден биринде 2022 
жылда мадар этилликди.

ИШ ХАКЪ 
ЭМДА ИШСИЗЛИК

Адамланы иш бла жал-
чытыу, аланы хакъларын 
кётюрюу соруугъа Казбек Ва-
лерьевич энчи эс бургъанды. 
Арт кезиуледе кёп тюрлю ин-
вестициялы проектле барды-
рылып башланнганы, туризм 
айнып тебирегени бу борчла-
ны тамамларгъа себеплик 
этеди. «Келир жыл бютюнда 
кёп инфраструктура проект 
бардырыллыкъды, социал 
объектле ишленирикдиле: 
театрланы двореци, онколо-
гия ара эм башхала – аланы 
къурулушуна эм азындан беш 
минг адам керекди. Артда 
алада урунурукъланы саны 
да аллай бир бла тергеледи. 
Бирле ол неда бу усталыкъ 
даражалы тюйюлдю, дейди-
ле, алай, къарагъыз, шёндю 
жолланы жангыртыуда къал-

лай бир адам къармашады. 
Аланы хакълары да осал тюй-
юлдю. Ишин кёл салып этген, 
жууаплы, хунерли адамны 
даражасы жюрюмейди деп 
айтыргъа жараймыды?

Хакъланы юсюнден къай-
тарып айтханда, ала да 
аз-аздан ёсюп барадыла. 
Бюгюнлюкде кёп жерде ва-
кансияланы саны иш изле-
генледен эсе асламды. Алай 
эсе уа аны бергенле хакъны 
кётюрюуню сагъышын этип 
тебирейдиле; алай болмаса 
ким барып ишлерикди ала-
да?.. Экономиканы жорукъ-
лары алайдыла, бизнес бла 
кюрешгенле андан къуту-
лаллыкъ тюйюлдюле. Биз да 
– республиканы властьлары 
– кеси жаныбыздан мадар 
этерикбиз, хакъланы кётюрю-
уге энчи магъана беребиз», 
- дегенди Казбек Коков.

МАДАНИЯТДА ОНГЛА
Нальчикде Шогенцуков 

атлы орамда театрланы Дво-
рецини мекямы жарты ишле-
нип къалгъанлы кёп болады. 
Аны къадарыны юсюнден 
алгъын да бир ненча кере ай-
тыла тургъанды. Биринчиден, 
аны юч театргъа берирге сюе 
эдиле, алай ала орналгъан 
мекямланы барына да тынгы-
лы ремонт этилгени себепли 
ол къалгъанды. Казбек Вале-
рьевич оюм этгенича, анда 
хунерли жаш тёлюге, чыгъ-
армачылыкъ коллективлеге 
онгла къураргъа боллукъду: 
«Архитекторла, музыкантла, 
жырчыла – мен алагъа анда 
маданият ара болурун дурус 
кёреме. Сора мастерскойла 
ачаргъа, кёрмючле барды-
рыргъа да боллукъ эди. Ол 
бек тынгылы объектди, ала 
ары бары да сыйынырыкъ-
дыла. Алай этерча проектин 
да жангыдан жарашдыр-
гъанбыз».

ЖАШ ТЁЛЮ 
ПОЛИТИКА

Быйылгъы Посланиясында 
Казбек Коков республикада 
жаш тёлю политика къалай 
бардырылгъанына артыкъ 
ыразы болмагъанын туура 
этген эди. Анга кёре тийиш-
ли власть орган болургъа 
кереклисин да чертгенди. 
«Бюгюн да айтханымдан 
артха турмайма. Алай, бирин-
чиден а, быллай политиканы 
тамамлау амалларын жа-
рашдырырча тийишли Совет 
къураргъа оноу этгенме. Ары 
элледен, чыгъармачылыкъ 
коллективледен, башха-баш-
ха биригиуледен хунерли, 
билимли жаш адамланы 
сайлап, аланы кёп тюрлю 
жумушлагъа, чурумлагъа, 
темалагъа кёз къарамларын 
сюзерге таукелбиз.

Бирле грантла бермей эсе-
гиз, жаш тёлю политика да 

жокъду деп алай айтыргъа 
да кюрешедиле. Алай къауум 
адамны онгдуруп, аны бла 
хар не да этилгенди дерге уа 
боллукъмуду? Жангы спорт-
залла, Маданият юйледе бла 
чыгъармачылыкъ коллектив-
леде онгла, аладан сора да, 
университетле, институтла, 
энди ишлеп башлагъан жаш 
предпринимательлеге себе-
плик – ол а аллай политика 
тюйюлмюдю? Айтырыгъым 
алайды: бу жаны бла къырал 
бек кёп иш этеди, республи-
ка да кеси жанындан онгла 
къурайды. Сагъынылгъан 
Совет да бу ишни андан да 
къыйматлы этерге керек-
ди», - дегенди республиканы 
Башчысы.

ЖЕР-ЖЕРЛЕДЕ ЧУ-
РУМЛА

Казбек Коковха берилген 
сорууланы арасында жууап-
сыз къурулушчуланы къапха 
жыйыуну, «Гидрометаллург» 
заводну къадарыны, Тёбен 
Черекде орта школну ремонту 
нек тыйылгъаныны юсюнден 
да бар эдиле.

Къурулушчуланы юсюнден 
айтханда, шахарда къайсы 
жерде сюйсе да кёп фатарлы 
юй орнатыргъа жарамагъ-
анын белгилегенди ол: «Бу 
жаны бла шахарны къурулуш 
планы жик-жиги бла жараш-
дырылыргъа тийишлиди. 
Анда къалайда не зат орна-
тыргъа боллугъу кёргюзтю-
леди. Бузукълукъ этгенлеге уа 
правону къоруулаучу органла 
эс бурургъа керекдиле».

Сагъынылгъан завод бла 
не боллугъуну, ол кетерилли-
гини юсюнден а оноу энтта 
да этилмегенди, дегенди 
Казбек Коков. Айтханына 
кёре, тийишли жууап келир 
жыл февральны аллында 
берилликди.

Тёбен Черекде орта школ-
ну жангыртыуну юсюнден 
сагъыннганда уа, анда под-
ряд организациядан чурум 
чыкъгъанды, дегенди ол, 
эмда ишни андан ары барды-
рыргъа амал табыллыгъын 
чертгенди.

РЕГИОННУ 
100-ЖЫЛЛЫГЪЫ!

Келир жыл Къабарты-Мал-
къар къуралгъанлы жюз жыл 
боллукъду. «Ёмюрлюк тары-
хында республиканы мил-
летлери бир юйюрча жашап 
келедиле. Ол заманлада 
тамата тёлюбюз биригирге 
оноу этгенлерини хыйсабы 
да баямды: ол миллетлери-
бизге экономика жаны бла 
хайырлы боллукъ, бир бирге 
билеклик этерик оноу бол-
гъанды. Аны себепли биз аны 
бек магъаналы байрамгъа 
санайбыз, кесине да тынгылы 
хазырланабыз. Ара шахарда, 

районлада да концертле, бек 
уллу той-оюн программала 
бардырлыкъбыз, кесибиз да 
ол кюнлеге ёхтемленирча ал-
лай жетишимле бла келирге 
таукелбиз», - деп белгилеген-
ди Коков.

ТАМБЛАГЪЫ КЮННГЕ 
ТАУКЕЛ КЪАРАЙ

Республиканы жашауунда 
жетишимле кёпдюле, чу-
румланы саны да аз тюйюл-
дю. Башында айтылгъаныча 
ЖКХ-да, коммунал инфра-
стурктурада, теплоэнергети-
када, башха бёл.мледе да 
этер иш асламды. Андан сора 
да, ишчи жерле, хакъла, суу 
бла жалчытыу… «Кёп бол-
май Къабарты-Малкъаргъа 
РФ-ни Правительствосуну 
Председателини орунбаса-
ры Александр Новак келген 
эди. Ол аланы бары бла да 
шагъырейленнгенди, кёп 
жерде иш къалай болгъа-
нына барып къарагъанды. 
Биз анга умутларыбызны 
юсюнден айтханбыз, къолу-
бузда болгъан проектлени да 
кёргюзтгенбиз. Анга кёре тий-
ишли оноула да этилгендиле, 
- дегенди Казбек Валерьевич.

Къырал программаланы 
барына да къатышабыз, ала-
ны хайырын кёребиз. Шимал 
Кавказны отузунчу жыллагъа 
дери айнытыу программа-
да эл мюлкде, туризмде, 
промышленностьда, социал 
эмда башха бёлюмледе да 
битеу онгларыбызны кёр-
гюзтгенбиз. Къырал эмда 
иели инвестициялы проект-
лени хайырындан ол кезиуге 
бир ненча минг жангы ишчи 
жерле къураллыкъдыла. 
Бирле алай болуруна ийнан-
майдыла, умутла къагъытда 
къаллыкъдыла, дейдиле. 
Алай шёндюге дери тамам-
ланнган проектле уа бизни 
сёзлерибизге шагъатлыкъ эт-
меймидиле? Экономика осал 
болгъан жыллада ГЭС-лени 
асламысы ишленнгенди, ары 
дери бизде болмагъан терк 
айныгъан терек бахчачылыкъ 
бюгюнлюкде нечик уллу же-
тишимле бла къууандырады. 
Туризм а? Алгъаракълада бу 
бёлюм бир жылгъа 1,5 мил-
лиард сом файда келтире 
эди, быйыл а ол алты милли-
ард боллукъду.

Хау, хар не да аууз айт-
ханча болмайды, чырмаула 
да чыгъадыла, алай жашау 
аз-аздан игилене баргъаны 
уа баямды. Жерлешлери-
ме, республикада жашагъ-
ан хар инсаннга да аллай 
чурумлагъа сабыр кёзден 
къарагъанлары, тёзюмлю-
клери ючюн ыразылыгъымы 
билдирирге сюеме».

УЛБАШЛАНЫ Мурат.

Докладдан сора, жыйыл-
гъанланы бир къаууму, ол 
санда Бюджет, налогла эм 
финансла болум бла бай-
ламлы комитетни таматасы 
Михаил Афашагов, КПРФ-
ни фракциясыны башчысы 
Борис Паштов, ЛДПР-ни 
регион бёлюмюню тамата-
сы Владимир Безгодько, 
«Справедливая Россия» 
партияны келечиси Влади-
мир Кебеков, оюмларын 
билдиргендиле. Бир кесек 
даулашхандан сора, депу-
татла законопроект ючюн 
къол кётюрюп, аны биринчи 
окъулууунда къабыл кёрген-
диле.

Ызы бла Борчлу халда 
медицина страхованияны 
жер-жерли фондуну 2022 
жылгъа бюджети да сюзю-
люп къабыл кёрюлгенди.

Парламентарийле  бюгюн-
люкде республикада коро-
навирус  ауруу бла байлам-
лы халгъа къарагъандыла. 
Биринчи сёз КъМР-ни баш 
санитар врачы Жирослан 
Паговха берилген эди. Ке-
сини сёзюн ол бу ауруу бла 
байламлы арт айда респу-
бликада жыл санлары 65 
жылдан атлагъан адамла 
аслам ауушханларын билди-
риуден башлагъанды.

- Аны сылтауу абадан тё-

любюз дарман салдырыр-
гъа сюймегени бла байлам-
лыды. Алай мен аланы са-
бийлерин бла туудукъларын 
уллу кёллю болмай, алагъа 
вакцинацияны хайырлы-
лыгъын ангылатыргъа чакъ-
ырама. Белгиленнгенинден 
эсе иги да азды бу къауумда 
вакцина этдиргенлени саны. 
Кюн сайын а ондан аслам 
адам ёледи. Аланы кёбюсю 
уа абаданларыбыздыла. Ма 
бюгюн биз QR-кодланы бор-
члу халда кийириу жаны бла 
законопроект  ючюн къол 
кётюрлюкбюз. Былайда ол-
тургъан депутатланы хар би-
ринден да, иги сагъыш этип, 
алай къол кётюрюрлерин 
тилейме. Бу жорукъланы 
биз жарым жылгъа белги-
лейбиз. Андан ары заман 
кеси кёргюзтюр, - дегенди 
Жирослан Ахмедович.

КъМР-ни саулукъ сакъ-
лау министри  Рустам Ка-
либатов быллай шартла 
келтиргенди: бюгюнлюкде 
Къабарты-Малкъарда 661 
минг абадан адам жашай-
ды. Жыл санларына кёре 
вакцина этерчаланы саны  
529 мингнге жетеди. Ала-
дан 143 минг 258 адам 65 
жыллары толгъанладыла. 
Дарман салдыргъанланы  
саны  уа 247 минг болады.

- Республикада вакцина-
ция этдириу жаны бла алда 
Зольск, Элбрус эм Прохлад-

на районладыла. Ауушхан-
ланы асламы уа Нальчик 
шахардан, Урван, Черек эм 
Лескен районладандыла. Бу 
шарт дагъыда бу жерледе 
халкъны саны асламыракъ 
болгъаны бла да байлам-
лыды. Мен да, Жирослан 
Ахмедович айтханнга къо-
шула, бюгюн сизден тюз 
сайлау этеригизни тилейме, 
- дегенди министр.

Андан сора Татьяна Его-
рова депутатла оюмларын  
билдирирлерин излегенди. 
Сёз ючюн, коммунист Борис 
Паштовну оюмуна кёре, за-
конопроект иги тинтилме-
генди эм аны ючюн  къол 
кётюрюрге алыкъа заман 
келмегенди.

Парламентни спикерини 
орунбасары Жанатайланы 
Салим а битеу юйюрю бла 
дарман салдыргъанын бил-
диргенди.

- Анама 86 жыл болады. 
Анга окъуна этдиргенбиз 
вакцинаны. Бюгюнлюкде 
хали бек тапды. Мен да 
соруп, сурап, оюмлагъа 
тынгылап алай келгенме 
бу акъылгъа. Аны себепли 
болжалгъа салыргъа ке-
рекмейди, - дегенди Салим 
Алиевич.

Ызы бла депутатла за-
конопроект ючюн къол кё-
тюргендиле. Парламента-
рийледен 11 анга къажау 
сюелгендиле, 43 депутат 

а ыразылыкъларын бил-
диргендиле. Не «хау», не 
«угъай» демеген а биреу 
болгъанды.

Алай бла, республикада 
келир жылны биринчи жа-
рымында QR-кодла хайыр-
ланырыкъдыла эм жашау 
да анга кёре къураллыкъды.

Жыйылыуну ахырын-
да  бюджет бла байламлы 
КъМР-ни Жамауат палата-
сыны таматасы Хазретали 
Бердов кесини оюмун бил-
дире,  «Спартак-Нальчик» 
клубну бюджетин ёсдюрюуге 
эс бёлюрлерин тилегенди.

- Бизни команданы жыл-
лыкъ бюджети премьер-
лигада ойнагъан футбол-
чунукъуна жетмейди. Къо-
ранчла уа асламдыла. Ре-
спубликаны 100-жыллыгъ-
ына команданы аллында 
биринчи  лиганы къауумуна 
чыгъарча борчла салынып-
дыла да, былай барса, клуб 
жабылып окъуна къалыргъа 
боллукъду, - дегенди Хазре-
тали Александрович. Аны 
шарты эсге алыннганды.

Жыйылыудан сора Бюд-
жет, налогла эм финансла 
болум бла байламлы ко-
митетни таматасы Михаил 
Афашагов журналистлени 
сорууларына жууапла бер-
генди.

 
ТАППАСХАНЛАНЫ 

Аминат.

Баш борчла - жолланы, школланы, социал 
мекямланы жангыртыу, адамлагъа онгла къурау 

Депутатла келир жылгъа бюджетни тынгылы 
сюзгендиле эм  къабыл кёргендиле

КъМР-ни Башчысы Казбек Коков 
ишчи жыйылыу бардыргъанды, анда 
сёз 2022 жылда тамамланыргъа ке-
рекли къурулушланы эм социал магъ-
аналары болгъан объектлеге тынгылы 
ремонт этиуню юсюнден баргъанды.

Жыйылыугъа КъМР-ни Правитель-
ствосуну Председатели  Мусукланы 
Алий, КъМР-ни Башчысыны Адми-
нистрациясыны таматасы Мухамед 
Кодзоков, КъМР-ни Правительство-
суну Председателини биринчи за-
местители Муаед Кунижев, КъМР-ни 
Правительствосуну Председателини 
орунбасары Марат Хубиев, КъМР-ни 
Башчысыны эм Правительствосуну 
ишлерини управляющийиси Азамат-
герий Ашхотов, КъМР-ни къурулуш 
эм жашау журт-   коммунал  министри 
Алим Бербеков, КъМР-ни жарыкълан-
дырыу, илму эмда жаш тёлюню ишле-
ри жаны бла министри Анзор Езаов, 
КъМР-ни саулукъ сакълау министри 
Рустам Калибатов, КъМР-ни культура 
министри Мухадин Кумахов, КъМР-
ни спорт министри Ислам Хасанов 
къатышхандыла.

 Келир жылда федерал  къырал эм 
регион программаланы чеклеринде  
саулукъ сакълауну, спортну, жашау 
журт-коммунал эм жол мюлкню  80 
жууукъ объектинде  къурулуш ишле 
эм тынгылы ремонтла  бардырыл-
лыкъдыла. 

«Билим бериуню айнытыу» эм «Элле 

орналгъан жерлени комплексли айны-
тыу» къырал программала бла 2022 
жылда республикада 6324 сабий окъур-
ча жери болгъан тогъуз жангы школну 
къурулушу башланырыкъды.  

Билим берген учрежденияла   Наль-
чик , Нарткъала, Бахсан, Прохладный , 
Майский шахарлада,   Куба, Псынабо, 
Красносельское, Сармаково элледе 
орнатыллыкъдыла.  Солдатский ста-
ницада 140 жерге сабий сад ишлерге 
мурат барды.   

Саулукъ сакълауну биринчи звено-
сун жангыртыу бла байламлы регион 
программаны чеклеринде 2021-2025 
жыллада республиканы онтёрт меди-
цина учреждениясына оборудование 
берилликди эм тынгылы ремонт этил-
ликди.  Ол саннга Нальчик, Бахсан, Че-
гем шахарланы, Бахсан, Урван, Зольск, 
Терк, Черек эм Элбрус районланы 
больницалары бла поликлиникалары 
киредиле.

Нальчикде онкология диспансерни 
къурулушун бардырыргъа проект-
смета къагъытлары медицинаны  
шёндюгю излемлерине келиширча 
этилликдиле эм къурулуш ишле барды-
рыллыкъдыла.   Андан сора Нальчикде 
бир сменагъа 500 адамны алырча 
поликлиниканы къурулушу  башланы-
рыкъды. Нальчикде Театрланы ме-
кямыны къурулушун бошаргъа мурат 
барды,   Ташлы-Тала, Озрек, Камлюко-
во элледе, Урванда, Александровская 

станицада маданият юйлени тынгылы 
ремонтлары башланырыкъдыла.  

Келир жылда «Спорт - жашауну 
мардасыды» федерал проектни эм 
«Физический культураны бла спортну 
айнытыу» къырал программаны чекле-
ринде Тёбен Чегемде топ ойнарча гитче 
майданны эм Нальчикде жалгъан 
материалла бла жабылгъан  катокну 
къурулушлары бардырыллыкъды. Про-
хладна районда спорткомплекс бла суу 
баргъан быргъыла жангыртыллыкъ-
дыла. Энчи жашау журтла ишленирик 
«Эркин  Ёзенни»  суу бла жалчытыу 
эм кир суула кетиучю системагъа 
къошарыкъдыла, Элбрус посёлокда 
канализация системала жангыртыл-
лыкъдыла.

Бахсаннга суу баргъан ызны биринчи 
кесегини къурулушу башланырыкъды. 
Анга проектге  кёре эки миллиард сом-
дан аслам къоратыллыкъды. Регион 
эм миниципал магъаналыры болгъан 
жолланы ремонтлары бардырыллыкъ-
дыла.  

«Быллай уллу финанс салымла 
республикагъа арт 30-40 жылда бол-
магъандыла», - деп четгенди КъМР-ни 
Башчысы Казбек Коков.

Регионну оноучусу жыйылыуну ахы-
рында  сагъынылгъан магъаналы 
проектлени уллу жууаплылыкъ бла 
бардырыргъа кереклисин чертгенди.

Ахыры.  
Аллы 1-чи бетдеди.

 Казбек Коков жер-жерли адми-
нистрацияланы башчылары бла 
кезиулю «муниципал сагъатны» 
бардыргъанды. Анга КъМР-ни Пра-
вительствосуну Председатели Мусу-
кланы Алий, КъМР-ни Башчысыны 
Администрациясыны таматасы Му-
хамед Кодзоков,  Правительствону 
Председателини орунбасарлары 
Муаед Кунижев бла Марат Хубиев 
къатышхандыла. 

Жыйылыуда  сёз миллет проектле 
къалай толтурулгъанларыны эмда 
Жангы жылны байрамларын къура-
уну юсюнден баргъанды. 

КъМР-ни Башчысы миллет про-
ектлени толтуруугъа эмда алагъа 
бёлюннген ахчаны хайырланыугъа 
бек аз заман къалгъанын, ол ишле-
ни 20 декабрьге дери толтурургъа 

кереклисин эсгертгенди. Мусукланы 
Алий а бюгюнлюкге миллет проект-
леге бёлюннген ахчаны 80 проценти 
хайырланганын билдиргенди. Андан 
сора муниципал районлада энчи 
объектледе иш къалай баргъанына 
къаралгъанды.

Байрам кюнлени юслеринден айт-
ханда, Казбек Коков аны юсюнден 
коронавирусха къажау оператив 
штабны жыйылыуунда сёлешинн-
генин чертгенди. Эпидемиология 
халны эсге алыу бла, Жангы жылны 
республикада баш ёлкасы барды-
рыллыкъ тюйюлдю, кёп адам жый-
ылгъан башха къууанчла, концертле 
да боллукъ тюйюлдюле, деп эсгерт-
генди. «Алай эсе, шахарланы, эллени 
ариу жасау бла адамланы кёллерин 
кётюрюрге керекбиз, сабийле, аба-

данла да ойнарча майданчыкъланы 
тышында не къадар кёп къураргъа 
тийишлиди. Артыкъда къолайсыз 
юйюрлени сабийлерине энчи къайгъ-
ырыу болургъа керекди»,-дегенди. 

«Муниципал сагъатда» дагъыда 
2022 жылда муниципалитетлени 
жерлеринде социал объектлени 
жангыларын ишлеуню, алгъынн-
гыларына тынгылы ремонт этиуню 
юсюнден сёлешиннгенди. Ахы-
рында республиканы Башчысы, 
вакцинацияны юсюнден жангыдан 
айта, аны андан ары бардырыргъа, 
халкъны арасында ангылатыу ишни 
да кючлендирирге чакъыргъанды. 
Коронавирусдан дарман салдырыр-
гъа битеу муниципал къуралыулада 
ачылгъан 83 пунктда боллугъун да 
эсгертгенди. 

Къабарты-Малкъарны 
Башчысы школчуланы 
араларында «Уллу пере-
мена» деген Битеуроссей 
конкурсда хорлагъанла эм 
финалгъа чыкъгъанла бла 
тюбешгенди. «Уллу пере-
мена» россейли окъуучу-
лагъа деп къуралгъан эм 
уллу конкурс болгъанды, 
анга Россей Федерацияны 
Президенти Владимир Пу-
тин да себеплик этгенди. 
Конкурс «Россей-онглары 
болгъан къыралды» деген 
президент платформаны 
проектиди.  

Казбек Коков эришиуде 
хорлагъанланы бла финал-
гъа чыкъгъанланы алгъыш-
лагъанды эм аланы атала-
рына бла аналарына, педа-
гоглагъа эм юйретиучюлеге 
ыразылыгъын билдиргенди, 
«ала бийик даражада окъу-
учуланы хазырлагъандыла 
эм мурдор салгъандыла, 
ол а шёндюгю хорламгъа 
себеплик этгенди». «Сизни 
хорламыгъыз - битеу Къа-
барты-Малкъарны школ-
чуларыны хорламларыды. 
Ийнанама, хар сизни тенгли 
окъуучу, жетишимлеригизге 
къарай, къууанады эм сиз 
болдургъан кёрюмдюлеге 
жетерге итинеди», - дегенди 
Казбек Коков, Битеуроссей 
конкурсда хорлагъанлагъа 
эм финалгъа чыкъгъан-
лагъа алгъыш сёзюн айта.

 «Уллу перемена" сизге 
кесигизни онгларыгъыз-
ны, къаллай хунерли бол-
гъаныгъызны, билимигиз-
ни эм командада ишлей 
билгенигизни кёргюзтюрге 
аламат онг бергенди. Сиз 
ол жумушну жетишимли 
тамамлагъансыз», - деп 
къошханды КъМР-ни Баш-
чысы Казбек Коков.Къа-
барты-Малкъардан конкурс-
ха онбеш мингден аслам 
школчу эм орта энчи билим 
берген учрежденияны окъ-
уучулары къатышхандыла. 

Аладан онбешиси респу-
бликаны даражасын  Артек-
де бардырылгъан финалда 
кёргюзтгендиле. Ахырында 
финалгъа ётген Къабар-
ты-Малкъардан бешеулен 
хорлагъанды: Азаматланы 
Алан — Нальчикни 14-чю 
гимназиясыны 5 классы-
ны окъуучусу , Бечелланы 
Айдана — Нальчикни 6-чы 
школуну 11 классыны окъ-
уучусу,  Амир Гоноков — 
Нальчикни 5-чи школуну 11 
классыны окъуучусу,  Жабо-
ланы Ахмат —«Кюн шахар» 
Сабий чыгъармачылыкъ 
академияны 11 классыны 
окъуучусу эм Борис Бабочи-
ев – Нальчикни Женгил про-
мышленность колледжини 
4 курсуну окъуучусу. 

Финалгъа была чыкъ-
гъандыла: Сафия Кумы-
шева – Нальчикни 9-чу 
школуну окъуучусу,  Даяна 
Шомахова – Заюковону 
3-чю школуну окъуучусу,  
Дана Шунгарова - Наль-
чикни 14-чю гимназиясыны 
окъуучусу, Тамирлан Абуль-
кин – Тырныауузну 5-чи 
гимназиясыны окъуучусу, 
Аскер Иванов - Бахсанны 
6-чы школуну окъуусусу, 
Ульяна Красильникова - 
Нальчикни 2-чи лицейини 
окъуучусу, Саида Турбина 
—Нальчикни 14-чю гимна-

зиясыны окъуучусу,  Милана 
Хубиева – Нальчикни 9-чу 
школуну окъуучусу, Шау-
аланы Арина – Яникойну  
Байсултанланы Алим атлы 
школуну окъуучусу, Бэла 
Шантукова - Черная Речка 
элни школуну окъуучусу. 

Битеу да къыралдан эри-
шиуге бир миллиондан ас-
лам школчу къатышханды. 
Алты жюз сабий хорлагъ-
аннга саналгъанды, аладан 
300-сю, тамата классла-
да окъугъанла, биришер 
миллион сом алгъандыла, 
дагъыда портфолиоларына 
къошакъ балла алгъанды-
ла, ала бийик билим берген 
учреждениялагъа окъургъа 
киргенде жарарыкъдыла.

«Уллу переменада» хор-
лагъанла эм финалгъа 
чыкъгъанла бла Казбек Ко-
ковну тюбешиую бир бирле-
ри бла ушакъла бардыргъан 
халда ётгенди.

Тамата класслада окъ-
угъанла шёндюгю тёлю-
ню излемлерине келишген 
темаланы кётюргендиле, 
кеслерини проектлерини 
эм жетишимлерини юсюн-
ден айтхандыла. Къабар-
ты-Малкъарны Башчысы 
бла бардыргъан ушакъны 
кезиуюнде окъуучула эко-
номиканы, тёлюлени бир 
бирлери бла халларыны, 

жаш тёлюню ёсдюрюуню 
эм мында жашагъанланы 
къылыкъларыны, экологи-
яны эм саулукъ сакълауну, 
билим бериуню эм мада-
ниятны юсюнден оюмла-
рын билдиргендиле. Ар-
тыкъда бек сейир ушакъ 
туризмни айнытыуну эм 
Нальчик курортну инфра-
структурасыны юсюнден 
болгъанды-мында окъуучу-
ла тюрлю-тюрлю оюмланы 
эм планланы айтхандыла.  
Школчула бла сёлешген 
кезиуде КъМР-ни Башчысы 
аланы кёп тюрлю соруула-
рына жууапла бергенди. Ол 
санда Башчы жууукъ заман-
да «Театрланы мекямы» 
деген къурулушда ишле 
жангыдан башланырыкъ-
ларын эм ол Жаш тёлюню 
чыгъармачылыкъ мекямы 
боллугъун айтханды.

Жаш тёлюню чыгъарма-
чылыкъ мекямыны май-
данларында тюрлю-тюрлю 
чыгъармачылыкъ проект-
лени, ол санда сейирлик 
студияла эм кёрмюч залла 
къураллыкъдыла.  Казбек 
Коков дагъыда Къабарты-
Малкъарда «Уллу пере-
мена» деген Битеуроссей 
конкурсну регион кезиуюн 
бардырыргъа мурдор къу-
раллыгъын билдиргенди.

Уллу жууаплылыкъны эмда энчи
къайгъырыулукъну излеген жумушла

ТЮБЕШИУ

Республиканы оноучусу хунерли
окъуучуланы алгъышлагъанды

МУНИЦИПАЛ САГЪАТ

Ёзек тема – миллет проектлени 
тамамлау эмда байрамланы къурау

АКЪНЫ ЖАРАШДЫРЫУ
Ийнекни саугъандан сора, мал-

къарлыла аны башын алып, сют 
баш жыйгъандыла. Аны чайкъап, 
жау этгендиле. Къышха сакъларгъа 
керек болса уа, къайнатып, сары 
жау жыйып, асырагъандыла. Сора 
уллу къазанда къайнагъан сютню 
къаймагъын чыбыкъгъа чулгъап, 
салкъында къатдырып, 4-5 кюнден 
алай ашагъандыла.

Сютден дагъыда бишлакъ хазыр-
лагъандыла. Шёндю аны алты тюр-
люсю бла шагъырей этебиз.

Биринчиси – къайнагъан бишлакъ. 
Аны сют къайнай тургъанлай айран 
къуюп этедиле. Сора бишлакъ сютню 
башына чыкъгъанлай, аны гадурагъа 
алып, иги сыгъадыла.

 Экинчиси – мая бишлакъ. Сютню 
жыйып, мая суу къуядыла. Сора 
сютню тутханын бла къалгъанын 
билир ючюн, анга агъач къалакъны 
саладыла. Сют тутду дегенлей, аны 
чагъып, кепге салып сыгъадыла.

Сюзме бишлагъ а (творог) кеси 

аллына тутады. Анга бир кесек сют 
баш да къошаргъа боллукъду.

 Татыулулугъу бла барысындан да 
иги къой, эчки сютден жарашдырыл-
гъан бишлакъды. Саугъандан сора 
сютню жылытып, башда айтылгъа-
ныча, алай хазырлайдыла.

Къурум бишлакъ от жагъада 
къурутулады. 1-1,5 метр бийикликде 
кёнделен салыннган агъачны юсюне 
чалман салып, аны юсюне бишлакъ-
ланы тизедиле. Аланы айландыра, 
бура турургъа керекди. Алай бла биш-
лакъ кёпге сакъланады. Андан сора 
да, аланы хуппегиге да саладыла.

Мерехуан бишлакъны эритесе, 
иги биширесе. Ызы бла уа адыргъа 
саласа. Сууугъандан сора ашайса. 
Мынга туз къуюлмайды. 

Башы алыннган бишлакъны уа 
таулула бек аз этгендиле. Кесин да 
къурумда къатдыргъандыла.

Таулу халкъны айраны бюгюнлюк-
де адамла бек сюйген суусапладан 
бириди. Шёндю аны заводла окъуна 
чыгъарадыла. Аны уа малкъарлыла 
бир ненча тюрлюсюн жарашдыр-
гъандыла.

Жууурт айран. Ачыкъ къайнагъан 
сютге (ол сууугъандан сора) бир къа-
шыкъ ырдауун къошуп бир кюннге 
уютадыла. Андан алгъа аны бузаргъа 
жарамайды. Кесин да къалынлай 
ашайса. Артыгъын а иги уруп, сыйдам 
этип ичесе.

Мыстындау. Анга чий айран деп да 
айтадыла, сютню аз-маз жылытып, 
бир къашыкъ айран тамызып хазыр-
лагъандыла. Башхаладан эсе аны 
Чегем ауузунда кёп этгендиле. Башда 
айтханыбызча, сют башны чайкъап, 
таулула жангы жау этгендиле. Андан 
айырылып къалгъан айраннга уа жау 
айран дегендиле. Къыш къатыкъ-
гъа деп таулула тузланнган айран 
жыйгъандыла. Сютню иги къайна-
тып, айран уютхан уютуп, чапчакъ 
чыккыргъа (тыкыр агъачны базыкъ 
жеринден этилгенди, кесине да 50-
100 литр сыйыннганды) къуйгъанды-
ла. Сора халыгъа тизип, сарымсах 
салгъандыла, туз сепгендиле. Алай 
эте, чыккыр толгъунчу юсюне къоша 
тургъандыла.

Гыпы айран. Игиси эчки сютден 
этиледи, болмаса уа, башхаладан да 
жарарыкъды. Биринчиден, гыбытха 
гыпыны урлугъун атхандыла. Адетге 
кёре, ол урлукъну урлап алыргъа 
керек болгъанды. Сора сютню тюз 
саугъанлай, ол гыбытха къуюп, иги 
ураса. Ичгенде адамны саулугъуна 
себеби уллуду.

КЪЫШХА КЪАТЫКЪ ЖЫЙЫУ
Къышха хазырланыугъа малкъар-

лыла энчи эс бёлгендиле десем, ётю-
рюк айтырыкъ тюйюлме. Къатыкъгъа 
деп ала тууар, къой да сойгъандыла. 
Тууардан къышха жетерча къакъ уча, 
гыбыт жаула, тузланнган баш, аякъ 
эм дагъыда башха ашла да хазыр-
лагъандыла.

Гыбыт жау (анга къатыш жау деп 
да айтадыла) къойдан, тууардан да 
бирча этиледи. Малны санлап, эти 
сюегинден айырылгъынчы, шорпасы 
да тауусулгъунчу биширедиле. Сора 
кесини жауунда бир кесек къайнатып, 
туз, сарымсах (жууа), жыгыра баш да 
къошуп, сууугъандан сора уа гыбытха 
жыйып, башын къаты къысхандыла. 
Гыбыт болмаса, чапчакъ чыккыргъа 
жыйгъандыла. Бусагъатда каструль-
гъа салса да жарайды.

ШИШЛИК
Туура ашны не болгъанын бил-

мегенле бюгюнлюкде кёпдюле. 
Аны асламысында Бахсан ауузунда 
этгендиле. Къойну башын, аягъын 
ариу уютюп, биширип, къуйрукъ уллу 
эсе, къара жерин да къошуп, баш-
ха биширип, къалгъанын да ууакъ 
туурап къууургъандыла. Тузун, со-
ханын, сарымсахын, жыгырасын да 
сюйгенича бир къошаргъа болады. 
Аны битеу улакъ териден этилген 
гитче къапчыкъгъа неда тууар малны 
къууугъуна жыйгъандыла. Бу ашны 
жортууулгъа, уугъа, кёчгюнчюлюкге 
атланнганда хазырлагъандыла. Туура 
ашдан аз ашасанг да, иги кесекге 
дери ёз тутханды.

Бизни халкъда этден шишлик да 
этгендиле. Кёпле анга тишлик деп да 
айтадыла, алай, къалай айтылса да, 
бу аш къарачай-малкъар халкъдан 

чыкъгъанды. Аны жарашдырыуну 
да бир ненча тюрлюсю барды. Кёп 
миллетле тюрлю-тюрлю затла да 
къошадыла аны хазырлай туруп, бол-
сада бизни миллет этген а былайды: 
шаугют этни туурап, туз, сохан, чиби-
жи салып, 2-4 сагъат тутуп, шишлеп 
биширесе.

Экинчи тюрлюсю: шаугютюнден 

жукъаракъ кесип, мурса бла чулгъап, 
эки метр бийикликде чалман юсюне 
салып, тюбюнден от этип (мурса от 
этсе иги болады) биширедиле. Анга 
мурса шишлик дейдиле.

Къабыргъа шишлик: къозуну бир 
къабыргъасын алып, башха керекле-
рин да жагъып, айры шишге чанчып 
биширесе. 

Энтта бир тюрлюсю – жыпхы шиш-
лик – малны жыпхы аркъасындан 
этиледи. Юсюне тузлу суу себип, 3-4 
сагъатны тутуп, алай биширедиле.

ЭТ АЛЛЫНДА ЁПКЕ АХШЫ
Бизни халкъда: «Эт аллында ёпке 

ахшы»,- деген сёз жюрюгенди. Мал-
ны жюрегин, бюйрегин, ёпкесин да 
шишлик этип ашагъандыла. Дагъыда 
ёпкеге богъурдагъы бла жукъа сют 
баш неда сют къуюп, аз-аз ийлеп, 
богъурдакъны къаты къысып бишир-
гендиле. Аны иги сууугъандан сора 
ашаса, татыулуду. Энди уа къыйманы, 
сохтаны, жёрмени къалай этгенлерин 
айтайыкъ.

Къыйманы этни ууакъ туурап неда 
эт тартхан машинадан ётдюрюп, кеси 
чакълы бир ич жау (игиси къарачай 
къой къуйрукъ къошса) сарымсах, 
жыгыра баш, чибижи, туз къошуп, 
быланы барысын да иги къатышды-
рып маялыгъына неда чегилерине 
тыкъ этмей, жыйып, къурумда, кюнде 
къатдыргъандыла. Алай бла ол кёпге 
дери сакъланнганды.

Сохтаны уа бауурну къашыкъ бла 
къырып, тамырларындан айырып, 
аллай бир ич жауну да ууакъ туурап, 
соханын, чибижисин, тузун, сарым-
сахын, жыгыра башын да, сора бир 
кесек нартюх ун да къошса, хатасы 

жокъду, иги къатыш этип, къол бла 
эзип, чегилеге бек тыкъ этмей жый-
ып биширедиле. Къыймача, бу кёпге 
сакъланмайды.

Жёрмени эте билмеген хазна таулу 
болмаз, болсада айтайыкъ. Быдырны 
ариу жуууп, жёрмеликге кеседиле. 
Хар бирине жырылгъан жаулу чеги-
лени тенг этип салгъандыла. Аз бол-
гъанча кёрюнсе уа, жукъа жауундан 
да бир кесек къошаргъа болады. 
Жёрмени да чачакъ жёрме, къурум 
жёрме, тюз жёрме деген тюрлюле-
ри боладыла. Аны кюнде, къурумда 
къатдыргъандыла. Чёргеген а аны 
ариу, иничке сыгъылгъан къара чеги 
бла этгендиле. Шёндюча, халыны 
хайырланмагъандыла. Ол кеси да 
кёпге дери сакъланнганды.

Жалбауур да халкъыбызда жю-
рюп келген ашарыкъладан бириди. 
Аны хазырлауну да юч амалы барды. 
Бауурну къайнай тургъан шорпагъа 
атып неда отха кёмюп, бир кесек 
къыздырып алып, туз салып этгенле 
да бардыла. Болсада тузлу суугъа 
булгъап, бауурну жауу бла чулгъап, 
уллу этмей (бир эки-юч къабын 
болурча), чибижи, жыгыра баш да 
салып, ашыкъмай биширгендиле. 
Экинчи тюрлюсюне къатлама жал-
бауур дегендиле. Аны бауурну жукъа 
кесип, ич жауундан да къат-къат са-
лып, буруп, шишге чанчып, кенгден 
биширедиле. Тузун, чибижисин эм 
башха кереклерин жанынг сюйгенча 
къошаргъа эркинсе. Чеги жалбауур 
а чегини 5-10 сантиметрден кесип 
(жаулу жанын ичине айландырып), 
сора ары бауурну иничке кесип, 
чыбыкъчыкъ бла ётдюрюп, битеу 
кереклерин да салып, ашыкъмай 
кенгден биширедиле.

Къалжаны, ёпкени, бюйрекни, 
жюрекни ууакъ-ууакъ туурап, иги 
биширип, жау бла къуууруп, алай 
этгендиле.

Союлгъан малны башын, аягъын, 
бауурун, къуйрукъ учаны чапчакъ 
чыккыргъа кёк тузлукъгъа салып, 
къыш къатыкъ этгендиле. Кёк туз-
лукъну уа хуппегини къайнатып 
хазырлагъандыла. Аны кесин да 
къатыкъгъа тутхандыла. Нартюх 
ундан этилген гыржын бла да аша-
гъандыла.

Тузланнган баш, аякъ болмагъан 
юйню юйге санамагъандыла, аны 
айыбы да толусунлай эр кишиге 
тийгенди. Не ючюн? Сакъламай тур-
гъанынглай юйюнге къонакъ келип 
къалса, юй бийчеси хант къангагъа 
тузланнган башны, къара сыра неда 
боза салып болгъанды. Ала аны бла 
жубана тургъунчу уа, башха азыкъны 
да хазыр этгенди. Къайдан келесе, 
не жюрюйсе дегенча сорууланы да 
къонакъгъа сыйлагъандан сора бер-
гендиле. Кёк тузлукъгъа арыгъыракъ 
тууарны биширип да салгъандыла.

ЮСЮПЛАНЫ Галина 
хазырлагъанды.

Толгъурланы Бекмырза халкъыбызны эм эсли, аны та-
рыхы сакъланырына дайым къайгъырып тургъан адамла-
рыбыздан бири болгъанды. «Заман» газетни коллективи 
бла да дайым байламлыкъ жюрютгенди, терк-терк келип, 
халкъны иги адетлерини, жарсыуларыны юслеринден да 
кесини оюмун айтханды эмда жазгъанды. Аны миллетибиз-
ни жашауу бла байламлы хар шартына кесини энчи оюму 
болгъанды. Ол адет-тёрелерибизни, тау жерлерибизни 
атларын, ашарыкъларыбызны, кийимлерибизни алай уста 
билгенди, аллай бир затны эсинде къалай туталгъанына 
сейир окъуна этгенбиз.

Бир келгенинде уа, ёмюрлерин малчылыкъ бла ёт-
дюрген ата-бабаларыбызны сютден, этден да къаллай 

тюрлю ашла хазырлагъанларыны юсюнден айтхан 
эди. Сёз ючюн, шишликни алып айтсакъ окъуна, ол 
къарачай-малкъар халкъдан чыкъгъанын андан би-
ринчи эшитгенме. «Шишлеген» деген сёзден къуралып 
айтылады ол, аллай сёз бир башха миллетде жокъду»,- 
деген эди.

  Бюгюн таулула ийнек, къой, эчки сютледен къаллай 
бишлакъла, жау, айран этгенлерини эм дагъыда башха 
затланы юслеринден Толгъур улу жыйгъан шартланы 
къайтарып басмалауну хатасы болмаз деп, алай къа-
райбыз. Аны бизге айта туруп: «Бу затлада бизни мил-
летни хант хазнасы болгъаны тарыхда къалыргъа эм 
ёсюп келген тёлю аланы билирге керекди»,- деген эди.

Ата-бабаларыбыз сютден, этден да къаллай 
тюрлю ашарыкъла хазырлагъандыла

Элбрус районда сабий ки-
тапханагъа быйыл 65 жыл 
толгъанды. Ол Тырныаууз-
да 1956 жылда ачылгъанды 
эмда тюрлю-тюрлю жыл 
санлы сабийлени кесине 
тартхан махкемеге айланн-
ганды.

Китапхана къуралгъанлы  
анга бир мекямдан башха-
сына бир ненча кере кёчерге 
тюшгенди. 1982 жылда уа ша-
харны ортасында анга энчи 
жер бёлюннгенди. Андан 
бери кёп зат тюрленнгенди. 
Бюгюнлюкде ол битеу излем-
леге  эмда мардалагъа кёре 
жарашдырылыпды, китапла 
бла жалчытылыныпды. Энди 
мында, китапла бергенле-
ри бла чекленип къалмай, 
тюрлю-тюрлю кёрмючле, 
къууанчла, конкурсла, окъу-
учуланы конференциялары, 
тюбешиулери, башха тюрлю 
ишле да бардырыладыла. 
Тюрлю-тюрлю заманлада бу 
китапхананы ишин къураугъа 

Атифа Абизехова, Людмила 
Альботова, Локияланы Зали-
на уллу къыйын салгъандыла.

Бюгюнлюкде мында тюрлю-
тюрлю китапланы 30 минги 
чакълысы барды – асламысы 
сабийлеге жораланып жа-
зылгъанладыла. Аланы бир 
кесегин район администрация 
саугъалагъанды, алай окъу-
учула, жазыучула берген ки-
тапла да иги кесек боладыла. 

Сабийле окъургъа талпы-
нырча, библиотекагъа келирча 
мадарла дайым этиледиле 
мында. Сёз ючюн, тюрлю-
тюрлю акцияла къураладыла, 
класслагъа бла юйюрлеге або-
нементле бериледиле. Сабий-
ле район, республикалы эмда 
битеуроссей конкурслагъа 
жетишимли къатышадыла. 

Китапхананы таматасы Ап-
пайланы Анжела  окъуучула 
не къадар кёп келирча, ала 
эрикмезча, жангы затла би-
лирча этер ючюн къолундан 
келгенни аямайды. Аны ючюн 

деп патриот ниетде юйре-
тиу, инсанлыкъ борчларын 
бла эркинликлерин билиу, 
саулукълу жашау бардырыу, 
табийгъатны сакълау жаны 
бла тюрлю-тюрлю тюбешиу-
ле, жыйылыула къураладыла.

Жаш окъуучула, ала уа эки 
мингден асламдыла, аланы 
хунерликлерин айнытыугъа 
себеплик этген затладан ха-
парлы боладыла. Сабий эмда 
жаш тёлю китапланы ыйыгъ-
ын жыл сайын бардырыу 
ахшы тёреге айланнганды. 
Литература окъуула, оюнла, 
элберле уа байрамгъа айла-
нып къаладыла.

Жыйырма жыл мындан 
алгъа китапханада «Петруш-
ка» деген гинжи театр да 
къуралгъанды. Жаш артист-
ле китапхананы кесинде, 
шахар школлада,  къыяулула 
тургъан «Энчи сабий» деген 
арада, башха жерледе да 
къаллай бир спектакль кёр-
гюзтгенлерин санап чыкъ-

гъан къыйынды! Жаш ар-
тистлени хар келген тёлюсю 
гинжилени кеси къоллары 
бла кёл салып ишлейдиле, 
аланы ойнатыргъа сюйюп 
юйренедиле, рольларын би-
лирге талпынадыла.

Он жыл мындан алгъа ки-
тапхана компьютерле, аллай 
башха техника бла да жал-
чытылыннганды. Аланы хай-
ырындан жангы китапла бла 
шагъырей этиу жыйылыула, 
оюнла, видео-викторинала 
къураргъа тынч болгъанды. 
Келгенлеге энди реферат-
ларын, докладларын, башха 
чыгъармачы ишлерин хазыр-
ларгъа да онг чыкъгъанды. 

Бюгюнлюкде бу китапха-
нада жангы излемлеге кёре 
ишлерге битеу онгла барды-
ла.  Аны ючюндю бери сабий 
жюреклени тартханлары. 

Анатолий ТЕМИРОВ.
СУРАТЛАДА: литература 

бла шагъырейлениу; жаш 
окъуучуланы къаууму.  

КИТАПХАНА

Б е л г и с и з  с о л д ат н ы 
кюню – Россейде сыйлы 
кюнледен бириди. Ол 2014 
жылдан бери 3 декабрьде 
жыл сайын белгиленеди, 
кеси да къыралыбызны эм 
андан тышында да къаза-
уатлада жигитча сермеше 
жан берген совет эмда 
россейли аскерчилени 
хурметлерине тохташды-
рылгъанды. 

3 декабрь бошдан сай-
ланмагъанды – ма ол 
кюн, 1966 жылда, немисли 
аскерле Москваны тийре-
синде ууатылгъанлы 25 
жыл толгъан кюн, белгисиз 
солдатны кюлю Ленинград 
шоссени 41 километрин-
де болгъан къарындаш 
къабырладан Москвада 
Александровский бахчада 
Кремльни къабыргъасыны 
къатына кёчюрюлген эди.

 Белгисиз солдатны 
кюнюнде къыралыбыз-
да, бизни республикада 
да тюрлю-тюрлю эсге-
риу ишле бардырылады-
ла. Ол санда къарындаш 
къабырлагъа бла урушда 
жоюлгъан аскерчилени 
эсгертмелерине гюлле са-
лынадыла, окъуу юйледе 
уа Кишиликни дерслери 
къураладыла.

 Бизни таулу халкъыбыз-
дан Уллу Ата журт урушха 
кетип, жигитликлери, ки-
шиликлери бла да атларын 
айтдыргъанла кёпдюле. 
Аланы асламысы сыйлы 
орденле, майдалла бла 
да саугъаланнгандыла. 
Алай аланы араларында 
белгисиз тас болгъанла, 
къарындаш къабырлада 
асыралгъанла да кёпдюле. 
Мени анамы къарындашы 
Айтекланы Къараны жашы 
Муталиф аладан бириди. 

 Ол Уллу Ата журт уруш-
ха аскерде къуллукъ эте 
тургъанлай кетгенди эмда 
андан къайтмай къал-
гъанды. Аны къой, къайда 
жоюлгъаны, къайда асы-
ралгъаны да белгисизди. 

Аны бир эллиси, яникой-
чу жаш, ахыр кере аны 
Львов къатында кёргенин 
айтханды. Андан сора бир 
хапары жокъду. Анасы уа, 
ёлгюнчю, аны сакълагъ-
анлай тургъанды, эгечле-
ри да ёмюрден ахыргъа 
«Муталиф ёлмесин»,- деп 
къаргъаннгандыла. 

Гергъокъланы Алийни 
жашы Назир Уллу Ата журт 
урушха Акъ-Суудан кетген-
ди. Ол 120-чы гвардиялы 
стрелковый дивизияда 
станковый пулемётну на-
водчиги болуп тургъанды. 
Белоруссияны тийреле-
ринде сермешлеге къа-
тышханды. Эки кере жа-
ралы болгъанды. Биринчи 
кере, аны ёлген сунуп, 
юйюрюне къара ючгюл 
къагъыт жибергендиле. 
1944 жылда экинчи кере 
жаралы болуп ёлгенди. 
Гомель областьны Тахичи 
элинде къарындаш къа-
бырлада асыралгъанды.

 Экинчи кере къагъыт 
келгенинде, юйдегиси, ол 
да алдау сунуп, баш иесин 
сакълап тургъанды. Жар-
сыугъа, Назирни не сура-
ты, не башха къа гъытлары 
къалмагъандыла. Аны 
къалай ёлгенини, къайда 
асыралгъаныны юсюн-
ден а сабийлери, Азиядан 
къайтхандан сора, Къору-
улау министерствону ара 
архивине жазып билген-
диле. 

 Насыпха,  тынгысыз 
жюреклиле, белгисиз тас 
болгъанланы излеген-
ле бардыла. Сёз ючюн, 
«Украинаны Эсгериу кита-
бы» деген китапны илму 
башчысы бир ненча жыл 
мындан алгъа Белая Цер-
ковь шахарда госпитальда 
болгъан совет аскерчи-
лени тизмесин тапханды. 
Ары ёлген солдатладан 
сора, сау болуп, концла-
герьлеге жиберилгенлени 
тукъумлары бла атлары, 
башха шартлары да жа-

зылыпдыла. Ол Интер-
нетде басмаланнганды. 
Кертиди, анда кёп тукъум-
ла терс жазылгъандыла: 
Бызынгыдан Балкашов 
Зашу (Малкаров Джашу) , 
Кёнделенден Батырбеков 
Магомет, Къоспартыдан 
Едакаев Мустафа, Тыр-
ныаууздан Текуев Расит, 
Нальчикден Хочиев Са-
лих. Ала барысы да госпи-
тальда ёлгендиле. 

 Ахмед Нахушев бла аны 
къызы Диана белгисиз 
солдатланы атларын ачыкъ 
этиу бла эрттеден кюреше-
диле. Батыр тасхачы Бапы-
наланы Махмутну жашы 
Алий Махтаулукъну ючюн-
чю даражалы ордени бла 
саугъаланнганын, алай 
аны алалмай къалгъанын 
да ала ачыкълагъандыла. 
Орден аны жууукъларына 
берилирча этгендиле.

 Атмырзаланы Махмут-
ну жашы Магомет да Уллу 
Ата журт урушну кезиуюн-
де «Кавказны къоруулагъ-
аны ючюн» деген майдал 
бла саугъаланып, аны 
алалмай къалгъан эди. 
Аны юсюнден указ чыгъа-
рылып, 76 жыл озгъандан 
сора, майдал фронтчуну 
эгечине берилгенди. Ол 
а белгисиз солдатланы 
эмда аланы юслеринден 
шартланы излеу бла кю-
решген Ахмед Нахушевни 
бла Диана Нахушеваны 
хайырындан болгъанды.    

2015 жылда Къабарты-
Малкъардан Ростов об-
ластьны Мартыновка рай-
онуна къауум адам болуп 
баргъандыла. Аланы ара-
ларында журналист Ботта-
ланы Мухтар да болгъан-
ды. Анда ол 115-чи атлы 
дивизияны аскерчилерине 
ишленнген эсгертмеде 
малкъар тукъумланы жа-
зып алгъанды. Биз аланы 
газетде басмалагъанбыз. 
Шёндю «Заман» газетни 
баш редакторуна салын-
нган Къонакъланы Хасан, 
ол тизмеде Чегем ауузун-
дан Дебеланы Османны 
жашы Хамитни кёрюп, 
аны жууукъларына бил-
дирген эди. Ала уа бек 
къууаннгандыла. Нек де-
генде, андан ол кезиуге 
дери да бир хапар билмей 
тургъандыла.

Бизни газетде ишлеп 
тургъан Османланы Хыйса 
да белгисиз солдатланы 
белгили этиу бла къаты 
кюрешеди. Урушха къа-
тышхан аскерчилени су-
ратларын табып, газетде 
басмалап, таныялгъан 
хапар билдиририн тилей-
ди. Анга жууаплагъанла да 
табыладыла.

Къашхатаудан Уяналаны 
Виктор да уллу тинтиу иш 
бардырады. Битеу ачыкъ-
лагъан шартланы бир ки-
тапха сыйындыралмай, 
юч китап чыгъаргъанды. 
Тарых тюзлюкню тохташ-
дырыр ючюн ол кёп китап 
окъугъанды, дуния бла 
бир архив материалланы 
бла документлени къоз-
гъагъанды. Аны бла тохтап 
къалыр умуту да жокъду.

ТЕКУЛАНЫ Хауа. 

Сабий жюреклени кесине тартхан махкеме

Атынг белгисиз эсе да, 
жигитлигинг ёмюрлюкдю

КЪОНАКЪЛАНЫ Хасан

СПОРТБолушлукъ

 ЖАНДАУУРЛУКЪ

АНГЫЛАТЫУ

ИГИЛЕНДИРИУ

 Жашил театр 
жангы бет аллыкъды

СЕМИНАР

ЭСЛИЛИК

Ата журтну сюерча, аны тарыхын билирча
Кёп болмай «Орус сауутха махтау» деген те-

магъа жоралап, Росгвардияны Май районда бё-
люмюню, «Кавказский рубеж» излеу отрядны эм 
ветеранланы советини келечилери школчула бла 
тюбешгендиле. Ол тарых краеведение музейде 
бардырылгъанды. 

Мында сабийлеге Уллу Ата журт урушну кезиу-
юнден къалгъан, излеу къауум тапхан аберилени 
- сауутланы, кийимлени эм башха затланы да - 
кёрмючю болгъанды. Росгвардиячыла уа окъу-
учулагъа Калашниковну автоматы бла Макаров 
керохну келтиргендиле. Ала къалай ишлегенлери-
ни юсюнден айтхандыла, къыралда сауутла чыгъ-
аргъан промышленностьну юсюнден да къысха 
хапарлагъандыла. 

- Ёсе келген тёлю къыралны тарыхыны магъ-
аналы бетлерин билирге, жигитлерин таныргъа 
тийишлиди. Ол санда Жер жюзюнде белгили са-
уутланы къурагъан конструкторланы да,- дегенди 
полицияны подполковниги Игорь Кушхов.

Ахырында ич службаны келечилери школчуланы 
сорууларына жууапла бергендиле эм татлы аша-
рыкъладан къуралгъан хуржунла да юлешгендиле. 

МАГОМЕТЛАНЫ 
Сулейман. 

ФСИН-ни КъМР-де Управ-
лениясында пенитенциар 
учреждениялагъа эркин этил-
меген затла кийирилмезине 
аслам эс бурулады.  Ол санда 
хуржунда жюрютюлген теле-
фон, наркотикле, спиртлери 
болгъан  ичкиле эм башхала. 
Тутулуп тургъанланы ара-
сында аманлыкъ ишле сагъ-
ынылгъан аберилени хатала-
рындан этилгенлери ючюн, 
ол жаны бла сакъ болуу ну 
магъанасы  уллуду.  

Алай бла 5-чи номерли 

колонияда, алгъадан билди-
рилгенини хайырындан, опе-
ратив бёлюмню келечилери 
СИЗО-ну жеринде ичинде   
эки телефон, сим-картала эм 
ток алдыргъан юч устройство-
су бла  полиэтилен хуржунну  
тапхандыла. 

Ачыкъланнган шарт бла 
байламлы къалауурланы ара-
сында  законнга бузукълукъ 
этгенни табыу жаны бла ма-
дарла этиледиле. 

 Андан сора да, СИЗО-1 
учрежденияда ишлегенле 

тутмакълагъа аш-суу эм кий-
имле бла бирге  эркин этил-
меген затланы букъдуруп  
берирге кюрешген тиширыуну 
да тутхандыла. Ол келтирген 
конфетлени эки жыйырмадан 
асламысында   ичинде ише-
клик туудургъан акъ тюрсюн-
лю зат табылгъанды. 

Жыйылгъан материалла 
эм сыйырылгъан затла да 
эксперт-криминал арагъа   
жиберилгендиле. 

Кёп болмай  КъМР-де МВД-
ны Наркотиклеге къажау 
управлениясында медици-
нада хайырланылгъанладан 
башха препаратланы жа-
рашдыргъанланы биринчи 
заманда  окъуна тинтирча 
амаллагъа жораланнган се-
минар-кенгеш болгъанды. 
Анга акъылбалыкъ болмагъ-
анланы ишлери жаны бла 
инспекторла,  УФСИН-ни, 
Наркология диспансерни 
келечилери да  къатышхан-
дыла. 

Семинарны магъанасы - ич 
ишлени органларыны нар-
котиклеге къажау кюрешде 
билимлерин эм  сынамларын 
кючлергеди. 

Тюбешиуде акъылбалыкъ 
болмагъанланы арасында  
наркомания, законсуз нар-
котикле сатханлагъа къажау 
мадарла, жаш адамланы 
терс жолгъа тартыуну жолун 

кесиу ню амаллары, бу жаны 
бла республикада болум да 
сюзюлгендиле. 

Семинарны кезиуюнде нар-
котиклени кюйсюзлюгюню 

юсюнден  фильмле  кёр-
гюзтюлгендиле, билдириу 
буклетле эм МВД-ны ышаныу-
лукъ телофону бла визиткала 
да  юлешиннгендиле.  

Бу кюнледе грек-рим тутушуудан 
эришиуледе жерлешлерибиз жети-
шимли болгъандыла.

Алгъа Сибирь федерал округну 
чемпионатында кюмюш майдалны 
Алихан Асланов (55кг.) къытхан-
ды. «Доммакъланы» Къудайланы 
Алим (82кг.), Рамазан Шхашамишев 
(130кг.) алгъандыла.

Ызы бла Ара федерал округну 
чемпионатында экинчи жерлеге 
Махийланы Азрет (60кг.) бла Тем-
булат Абазов (87кг.) чыкъгъандыла. 
Ислам Барагунов а (72кг.) ючюнчю 
болгъанды.

КУЛЬЧАЛАНЫ Зульфия.

«Олимпийская деревня-80» спорт 
комплексде  грек-рим тутушуудан Мо-
скваны чемпионаты бардырылгъанды. 
Анда Къабарты-Малкъардан гёжефле  8 
майдал къытхандыла.

Алтын майдалланы Ахмед Кайцуков 
(77кг.) бла Астамир Тенов (97кг.) алгъан-

дыла. Анзор Карагулов (60кг.) экинчи 
болгъанды. «Доммакъла» уа Алим Таов-
ха (60 кг.), Улакъланы Рустамгъа (63кг.), 
Азамат Каировха (72кг.), Станислав Псе-
уновха (82кг.) бла Кантемир Шибзуховха 
(97кг.) жетгендиле.

Б ы й ы л  К ъ а б а р т ы -
Малкъар Республиканы 
100-жыллыгъына аталып  
бардырыллыкъ  ишлени 
санына Жашил театр да 
киреди.  Кавказда уллу-
лугъу бла биринчи болгъан 
эмда  2,5 минг къараучуну 
бир жолгъа  сыйындыр-
гъан  бу мекямгъа  ремонт 
этилликди.

Театр 1957 жылда Къа-
барты-Малкъар Россейге 

къошулгъаныны 400-жыл-
лыгъына аталып ишлен-
нгенди. Энди ол Нальчик 
курортну эм сыйлы жерле-
ринден бириди. Аны сахна-
сында республикабызны  
уллу эмда  магъаналы бай-
рамла бардырыладыла. 
Дагъыда Россейни, битеу 
дунияны да менме деген 
артистлери, фахмуларын 
кёргюзтюп, къараучуланы 
къууандыра, кёллерин кё-

тюре тургъандыла.  
Бусагъатда театрны тий-

ресинде жаяу жоллагъа 
плитка салынады, къонакъ 
отоу да сюртюле турады. 
Тышы, бет къабыргъасы уа 
боялып бошалгъандыла.  
Кирген жерде атлауучла 
жангыртылгъандыла.

Мында жангыртыу ишле 
жылны ахырына бошалыр-
гъа керекдиле. 

ДОДУЛАНЫ Мадина.

Тюкенледе бла рыноклада сютню 
эмда андан жарашдырылгъан продук-
цияны бир ненча жюз тюрлюсюн кёрюр-
ге боллукъду. Кёбюсюню рекламасы 
тири бардырылады, аны ючюн аланы 
жалгъан тюрлюлерин чыгъарыргъа 
сюйгенле да табыладыла. Алай этип, 
женгил ахча ишлерге жаланда сатыу-
чула угъай, жарашдырыучу предпри-
ятияла окъуна алданыргъа боллукъдула. 
Жалгъан продукциягъа алданмазча, 
аны къаллай ышанлары болгъанын 
билсе игиди. Ала бла Россельхознад-
зорну Къабарты-Малкъарда Референт 
арасыны специалистлери шагъырей-
лендиргендиле.

Сютню юсюнден айтханда, бузукъ-
лукъланы эм башында анга суу къошуп 
сатыу турады. Алай этилсе, аны ол 
жукъа, суугъа тартханыракъ болады, 
кеси да энчирек акъсылдым бет алады. 
Суу къошулгъанын быллай амалла бла 
бек женгил билирге боллукъду:

1. Сютню бла спиртни 1:2 тенг алып 
къатышдырадыла, иги чайкъап, адыр-
гъа къуядыла. Анга суу къошулмагъан 
эсе, 5-7 такъыйкъа озгъаны бла ууакъ 
гулмакла болуп казеин белок чыгъады. 
Аланы андан кеч кёрсегиз а – сютге суу 
къошулгъанын билигиз. Ол не къадар 

кёп заманнга созулса, ол къадар кёп 
сууу барды.

2. Адырда суу къошулгъан сют тура кет-
се, ол аны ичинде кёксюлдюм кенг тогъай 
къояды. Аны тырнакъны юсюне тамдыр-
гъанда уа, олсагъат жайылып кетеди.

3. Мияла орунда жылы суугъа иги сют-
ню аз-аз къуйгъанда, ол аны башында 
жыйыллыкъды. Суу къошулгъан сют а 
саулай эририкди.

Сют жалгъан болгъанын лаборато-
рияда бек терк тохташдырадыла. Аны 
ючюн аны бузлатып кёредиле. Ол къа-
лыныракъ болурча бирле крахмал да 
къошадыла. Аны билирча, стакан сютге 
йоддан талай тамычы къошаргъа керек-
ди. Ол кёксюлдюм болгъан эсе – анда 
крахмал барды.

Сютню качествосун шарт кёргюзтген 
белгиледен бири – аны ачылыгъыды. 
Аны мардасы 16-18 °Т (градус Тернера) 
болургъа керекди. Сатыуда болгъан про-
дукцияныкъы уа – 21 °Т бла чекленеди. 
Бирле ачы болгъан сютге сода къошуп 
сатаргъа да боллукъдула. Аны ачылыгъы 
азаяды, хау, алай ол сапын татыулу 
болады, кесин да ашха неда абериге 
жарашдырыргъа жарамайды. 

УЛБАШЛАНЫ Мурат хазырлагъанды.

Сакъатланы битеуроссей биригиуюню Къа-
барты-Малкъарны район бёлюмлеринде фи-
нансла жаны бла жарыкъландырыу пунктла 
ишлеп башлагъандыла. Тийишли келишимге 
РФ-ни Ара банкыны республикада бёлюмюню 
башчысы Мурат Керефов бла сагъынылгъан 
биригиуню башчысы Владимир Варитлов къол 
салгъандыла. 

Алай бла энди сакъатла, ол бёлюмлеге барып, 
тюрлю-тюрлю финанс жумушланы, кибер къор-
къуусузлукъну жорукъларыны юслеринден толу 
хапар билирге боллукъдула. Алагъа бу тематика 
бла байламлы видеороликле кёргюзтюрюкдю-

ле, басма материалла да берликдиле.
Пунктладан бирин ачхан кюн банкны келечи-

лери къонакълагъа тёлеулени кёчюрюу амалла-
ны юсюнден хапарлагъандыла, хыйлачыла кар-
тадан ахчаны къалай къымаргъа боллукъларын 
билдиргендиле, «терк тёлеу системаны» (СБП) 
энчиликлери бла да шагъырейлендиргендиле.

«Финанс жумушла эмда продуктла бла бай-
ламлы не тюрлю жангы информация чыгъа эсе 
да, биз аны адамлагъа жетдирирге кюрешебиз. 
Ол кеси да бу бёлюмде тийишли регион проек-
тни тамамлауда энчи жерни алады, - дегенди 
Банкны бёлюмюню келечиси Людмила Тру-
бина. – Сакъатланы битеуроссей биригиуюню 
республикада бёлюмю бла бирге биз этиллик 
ишлени планын жарашдыргъанбыз, адамла бла 
тюбешип турургъа, ушакълагъа эмда дерслеге 
башха банкланы келечилерин да чакъырыргъа 
таукелбиз».

ОМАРЛАНЫ Мурат.

Руслан Цримов, Эдуард Мазло, Аслан 
Оразаев, Акъкъызланы Имара бла Ке-
рим, Юлия Зеленская – бу алты суратчы 
ишлерин «Гранд Кавказ» отельде жанда-
уурлукъ кёрмючге къошхандыла. 

Битеу да экспозицияда 48 сурат бар-
ды, аладан 42-си «Умутла толадыла» 
деген фондну таматасы Фатима Маго-
медованы энчи коллекциясындандыла. 
Ала сатылсала, ахча сакъат сабийлени 
багъыугъа къоратыллыкъды. 

Арт айланы ичинде Магомедова  кол-
лекциясындан тогъуз суратын бир мил-
лион жети жюз минг сомгъа сатханды 
эм акъылбалыкъ болмагъанланы багъ-

ыуларына къоратханды. 
«Умутла толадыла» деген  фондну 

спонсорлары – «Агро плюс», «Къыбы-
ла жаныны тахта кёгетлери», «Жашил 
компания» деген предприятияла ай 
сайын берген ахчаларын кёбейтип, сегиз 
жюз мингнге жетдиргендиле. Москвада 
«Видентис» стоматология поликлиника 
да хар айдан элли минг  сом жиберип 
башлагъанды.

Сабийлеге болушур мурат бла къу-
ралгъан жандауурлукъ ишге хар ким да 
къошулургъа боллукъду.

БАЙСЫЛАНЫ Марзият.

Финансла 
жаны бла 
жарыкъландырыу 

Акъылбалыкъ болмагъанла 
наркотиклеге алданмазча   

Умутла толурларына 
юлюшлерин къоша

Гёжефлерибиз – алчыланы санында

Жалгъан продукцияны белгилери

Эсигизге салайыкъ: 2018 жылда Россейни Президен-
ти Владимир Путин  Къабарты-Малкъар Республиканы  
100-жыллыгъын белгилеуню юсюнден Указгъа къол салгъан 
эди. Анга кёре, юбилейге жоралан нган ишлени асламысы 
2022 жылны сентябрь айында бардырыллыкъдыла. Белги-
леннгенича,  Москвада Къабарты-Малкъар Республиканы 
кюнлери да ётерикдиле. Аны программасына кёрмючле, 
концертле, конференцияла, туристлени фестивальлары, 
жаш тёлюню этнография форумлары киредиле.

ЮЙРЕТИУ


